
Tgi cusa in t-shirt per 30 raps? 
La cusunza en Rumenia…

DA CLAUDIA CADRUVI / ANR

■ E tgi cumpra il medem T-shirt per 100
francs? Il consument en Svizra. I sa
tracta dal tricot da la squadra naziuna-
la svizra. Tenor CCC vegn quest tricot
producì en Rumenia per pajas pau-
prettas. Mo anc dus mais e lura cumen-
za il campiunadi mundial da ballape. La
fevra crescha. E cun la fevra crescha l’ap-
petit da l’industria sin bels gudogns. En
las butias da sport s’emplunan mantuns
da t-shirts cun ils emblems da las squa-
dras naziunalas. E bunamain mintga
gronda fatschenta da vestgadira ha ina
collecziun speziala en vista al grond eve-
niment.

Ils pli fidaivels fans da la squadra na-
ziunala na sa cuntentan sa chapescha
betg cun in simpel t-shirt da mangola.
Na. Per in vair fan datti sulet ina pussai-
vladad: Il tricot original da la squadra na-
ziunala. In vair fan s’empipa era dals
tschient francs ch’el sto metter sin maisa
per sia cumpra. 

Ma tge pensa in fan, sch’el sa che la
cusunza che ha fabritgà il tricot vegn pa-
jada miserabel? Sulet 30 raps dals 100
francs obtegna la cusunza che ha fabritgà
il tricot. Quai na lascha probabel fraid
nagin, gnanca ils fans ils pli chalirads. 

Ina calculaziun realistica
Las cusunzas en Rumenia lavuran en ina
ritscha da producziun da radund 50 la-
vureras. Mintgina cusa ina part speziala
dal tricot. Ina cusunza s’occupa da la
mongia, la proxima fa il culier, in’autra
fa il trapitg ed uschia vinavant. Sin quel-
la moda vegnan producids millis tricots
entaifer in di.

La Clean-Clothes-Campaign (CCC)

ha quintà ora quant che las cusunzas ru-
menas gudognan cun cuser ils tricots da
la squadra naziunala. En vista al cam-
piunadi mundial, ed en vista a las gron-
das fatschentas cun vestgadira, ha la
CCC uss fatg enconuschent il resultat.
Plirs producents hajan sincerà che las cal-
culaziuns da CCC sajan realisticas, di
Stefan Indermühle, il pledader da CCC.

Nagina invitaziun en la Rumenia
Perquai che la CCC ha lantschà ina
gronda campagna pertutgant ils tricots
da la squadra naziunala ha la firma da Pu-
ma reagì. Puma di che las cifras da CCC
na constettian betg e che las pajas sajan
pli autas. 

Fin uss na haja Puma dentant mess
naginas cifras concretas e mussaments
sin maisa, di Indermühle. CCC haja fatg
amogna da vegnir a visitar ils lieus da fa-
bricaziun en Rumenia. Ma fin uss na ha-
ja Puma betg envidà la CCC. Indermüh-
le sa dumonda perquai, sche las pajas da
las cusunzas en Rumenia sajan forsa anc
pli bassas che quai che CCC haja quintà
ora. 

Il squitsch sin la reputaziun
Ma tge duain ils fans da la squadra na-
ziunala uss far? Duain els boicottar Pu-
ma e desister da cumprar il tricot origi-
nal? La CCC refusa boicots ed emprova
da far squitsch sin autra moda: Las fir-

mas da marca èn avisadas sin ina buna re-
putaziun. Sch’i exista il privel che la bu-
na reputaziun va da la glatscha giu, age-
schan las firmas. 

Perquai porscha CCC sin sia pagina
d’internet brevs da reclamaziun. Talas
brevs po in consument u ina consumen-
ta trametter a la firma da sia marca pre-
ferida per dumandar tge standards so-
cials che vegnan resguardads en la pro-
ducziun. 

Mintgatant lantschescha la CCC 
era acziuns da cartas postalas cun las
qualas ils consuments «bumbarde-
schan» las firmas. Cun ina tala acziun
ha CCC per exempel cuntanschì che la
firma da vestgadira suten Triumph ha
desistì da sia fabricaziun a Burma, in pa-
jais che stat sut in reschim militar re-
pressiv.

Bunas notas
CCC fa era retschertgas. Tar l’ultima re-
tschertga tar firmas svizras hai dà bunas
e nauschas novas. Las pli bleras firmas
hajan respundì a las dumondas da la re-
tschertga e sajan cunscientas da la pro-
blematica. Quai è gia ina buna nova. 

Tuttina dettia quai be paucas firmas
che sa stentan a moda verdaivla per bu-
nas premissas en la producziun da ves-
tgadira. 

Intgins buns exempels existan tuttina.
En la broschura «Prêt-a-partager» dat
CCC bunas notas a Calida e Switcher.
Plinavant giajan era Coop e Migros cun
in bun exempel ordavant. Tar las inter-
presas da spediziun obtegna Hess Natur
las meglras notas. 

www.cleanclothes.ch

Il nov flyer da la CCC
declera tgi ch’obtegna
quants daners. MAD

Liongias litteraras, vaschs da lavetsch e dentadiras
■ (anr/fa) A partir da l’avrigl vegnan ils
trais museums chantunals a retschai-
ver lur giasts er sur mezdi. Per lan-
tschar l’avertura sur mezdi datti il 1.
d’avrigl «buccadas» tut spezialas. Il
temp sur mezdi è per bleras persunas che
lavuran a Cuira la meglra occasiun per
far anc spert pitschnas cumissiuns. Ma
igl è er il temp, en il qual ins po sa re-
crear u simplamain «targlinar». A partir
dal 1. d’avrigl datti ina nova purschida
per giudair il temp sur mezdi e per sa di-
strair: Ins po sa sfunsar en il mund dal
Museum retic, dal Museum da la natira
u dal Museum d’art.

«Nagina schgnocca dal 1. d’avrigl» 
Questa nova purschida vegn lantschada
il 1. d’avrigl en preschientscha da presi-
dent da la regenza Claudio Lardi: «Sur
mezdi vegnan ils directurs dals museums
a preschentar curtamain intgins objects
che han ina referenza speziala al mezdi,
ch’è er l’ura da gentar», ha infurmà Fla-
via Kippele, la manadra da l’Uffizi da cul-
tural grischun, mesemna a Cuira a cha-
schun da la conferenza da pressa en il
Museum d’art. A quella han prendì part
er ils trais directurs dals museums chan-
tunals, Beat Stutzer, Museum d’art, Jürg
P. Müller, Museum da la natira, e Jürg Si-
monett, Museum retic. «Suenter han ils
preschents l’occasiun da visitar libra-
main in museum suenter l’auter, pia da
frequentar tuts trais museums entaifer
l’occurrenza gratuita da duas uras», ha
cuntinuà Flavia Kippele. Ch’il president
da la regenza vegnia er el a far il gir d’in
museum a l’auter, ha’la ditg, «ed en
tscherts muments vegn el a tschentar als
directurs dumondas surprendentas ed er
spinusas tar singuls objects». Ils giasts
vegnan tenor ella schizunt a survegnir in
pitschen regal culinaric. «Er sche l’occur-
renza ha lieu a l’entschatta dal mais 
avrigl na sa tracti betg d’ina schgnocca

dal 1. d’avrigl», ha punctuà la manadra
da l’uffizi da cultura. 

Magliar e mangiar en il center
Ils objects preschentads èn gist uschè dif-
ferents sco ils museums sezs. Beat Stut-
zer, directur dal Museum d’art vegn a
preschentar duas ovras da l’art modern:
il Tableau Piège da Daniel Spoerri e la Li-
teraturcollage – Literaturwurst da Dieter
Roth. Cun lur ovras han ils dus artists
fundà la Eat-Art, cun la quala la concep-
ziun tradiziunala da las valurs da mate-

rials artistics vegn manada ad absurdum.
En il Museum da la natira dal Grischun
vegn directur Jürg Paul Müller a decle-
rar las strategias fitg differentas dals ani-
mals per sa nutrir. Erbivors, carnivors ed
omnivors han per exempel tut autras
dentadiras, differents pichels ed organs
da digestiun. Ma er lur activitads da di e
lur organisaziun sociala vegnan caracte-
risadas dal nutriment e da la tschertga da
quel. En il Museum retic vegn a mussar
directur Jürg Simonett la rolla essenziala
dal mangiar en l’istorgia dals umans. El

vegn a preschentar objects da differents
tschientaners ch’ils umans utilisavan pli
baud per sa nutrir. L’object central da la
guida è in vasch en crap da lavetsch che
serviva per far pulenta.

Ils emprims visitaders
pon sa nutrir gratuitamain

«Cun questa acziun duai vegnir infurmà
in public uschè vast sco pussaivel ch’ils
trais museums vegnan il futur adina ad
esser averts sur mezdi», ha ditg Flavia
Kippele, la manadra da l’Uffizi da cultu-

ra grischun. Per encuraschar ils giasts da
frequentar savens – dal cumenzament
ennà – la purschida da mezdi, vegn re-
partida als giasts fin la mesadad d’avrigl
ina pitschna marenda offrida dal Manor. 

Sonda, il 1. d’avrigl, 12.00 – 14.00, ils museums
retic, da la natira e d’art. Preschentaziuns a las
12.10, 12.40, 13.10 e 13.40. Entrada gratuita. 

Dialogs cun il president da la regenza a las
12.10 al Museum da la natira, a las 12.40 al Mu-
seum d’art ed a las 13.10 al Museum retic.

Novas uras d’avertura: mardi fin dumengia,
10.00 – 17.00 (glindesdi serrà).

Beat Stutzer, Flavia Kippele, Jürg P. Müller e Jürg Simonett fan reclama per ils museums averts senza interrupziun da las 
10.00 a las 17.00. FOTO F. ANDRY

Dapi il 1990 datti la CCC internaziu-
nala, e dapi il 1999 fa era la CCC sviz-
ra adina puspè attent sin las paupras
relaziuns en la fabricaziun da vestga-
dira. 

CCC munta «clean clothes cam-
paign» e vul dir: campagna per ves-
tgadira schubra. Cun vestgadira
schubra manegia CCC cunzunt las re-
laziuns da lavur da las cusunzas e tes-
sunzas. En pajais dal Terz mund sesan
milliuns lavureras davos maschinas da
cuser e da taisser. Lur pajais na tan-
schan savens gnanca per l’atgna exi-
stenza, nundir per nutrir ina famiglia.
CCC vul cuntanscher che las firmas
da vestgadira s’obligheschan da te-

gnair en standards pertutgant la paja,
il temp da lavur ed il dretg da las la-
vureras da s’organisar.

CCC ha edì quest onn «Die Etiket-
te der Kleider – Unternehmensethik
in der Bekleidungsindustrie». La bro-
schura purtretescha 27 firmas e mus-
sa las fermezzas e flaivlezzas da la bran-
scha da moda. 

Cunzunt firmas che vendan vestga-
dira da mangola biologica prendan era
a pèz las directivas dals standards so-
cials. Sch’ins cumpra pia vestgadira tar
Helvetas, Panda e Remei SA, na fan ins
betg sulet insatge per in schuber am-
bient, mabain sustegna per il solit era
bunas cundiziuns da lavur.

Vestgadira da bio è savens «schubra»

«Art a mezdi»
A chaschun da las novas uras
d’avertura dals trais museums
chantunals a Cuira han creà ils re-
spunsabels dal Museum d’art ina
nova purschida: Ils interessads
survegnan l’occasiun da contem-
plar sur mezdi ensemen cun perits
differents maletgs. Questas con-
templaziuns entschaivan adina la
gievgia a las 12.30 e duran fin las
13.00. Il directur dal museum
Beat Stutzer e la collavuratura
scientifica Kathleen Bühler dattan
infurmaziuns detagliadas davart
las ovras. Ils participants han la
pussaivladad da far dumondas e
d’exprimer lur impressiuns. L’em-
prim «Art a mezdi» ha lieu ils 20
d’avrigl cun la contemplaziun da
l’ovra da Giovanni Segantini «Stu-
dio di scalinata». Las proximas
gievgias vegnan contempladas
ovras da Franz Fedier, Mathias
Balzer e H. R. Giger. Cun la pur-
schida cuntinuescha il Museum
d’art grischun questa stad. 

